
SOALAN 

 

Minta PERDANA MENTERI menyatakan selaku Pengerusi Majlis 

Keselamatan Negara, apakah tanggapan Kerajaan kita terhadap 

pernyataan Kerajaan Indonesia yang menyalahkan koordinasi agensi 

keselamatan kita yang tidak efektif dalam mengamankan sempadan  kita  

sebagai  punca  utama  penculikan  5  nelayan  Indonesia  di perairan 

Sabah pada Januari 2020. 

 

 

 

 

 

 

 

 

  



NO. SOALAN : 512 
 

 
 

JAWAPAN  

 

YB DATUK SERI MOHD REDZUAN BIN MD. YUSOF,  

MENTERI DI JABATAN PERDANA MENTERI (TUGAS-TUGAS KHAS) 

 

1. Kerajaan Malaysia berpendirian bahawa kenyataan wakil Menteri 

Luar Negeri Republik Indonesia pada 21 Januari 2020 yang menyalahkan 

koordinasi agensi keselamatan Malaysia sebagai punca utama 

penculikan 5 nelayan Indonesia di perairan Sabah pada 15 Januari 2020 

adalah tidak berasas dan tidak selari dengan fakta kejadian penculikan 

tersebut. 

 

2. Kerajaan Malaysia memandang serius dakwaan oleh wakil Menteri 

Luar Negeri Republik Indonesia tersebut dan berharap agar persepsi 

negatif sebegini tidak berulang demi menjaga kerharmonian dan 

hubungan baik antara Malaysia dengan Republik Indonesia. Pendirian 

Kerajaan Malaysia ini telah dikemukakan kepada Kerajaan Republik 

Indonesia melalui surat Menteri Luar Negeri Malaysia kepada Menteri 

Luar Negeri Republik Indonesia bertarikh 14 Februari 2020. 

 

3. Dalam masa yang sama, Kerajaan Malaysia sentiasa 

melaksanakan langkah sewajarnya untuk meningkatkan tahap 

keselamatan di kawasan pantai timur Sabah, khususnya melalui Eastern 

Sabah Security Command (ESSCOM). Kerajaan  Malaysia turut komited 

untuk terus melaksanakan inisiatif di peringkat serantau bagi menangani 

isu penculikan di pantai timur Sabah, khususnya melalui Framework on 

Trilateral Cooperative Arrangement between Indonesia, Malaysia and the 

Philippines on Immediate Measures to Address Security Issues in the 

Maritime Areas of Common Concern (Framework TCA) yang telah 

dipersetujui oleh ketiga-tiga negara pada 14 Julai 2016 di Jakarta, 

Indonesia. Pelaksanaan Framework TCA dengan Indonesia dan Filipina 

ini antara lain merangkumi aktiviti seperti rondaan maritim terselaras 

(coordinated maritime patrol), rondaan udara bersama (joint air patrol) 

dan perkongsian maklumat dan risikan.  

 

Sekian, terima kasih. 

PUAN VIVIAN WONG SHIR YEE [ SANDAKAN ] minta MENTERI 

KESIHATAN menyatakan apakah statistik terkini mengenai kes polio 

di Sabah dan mengapakah polio kembali ke negara kita selepas 27 

tahun 

 

 

JAWAPAN 

 

Tuan Yang di-Pertua, 

 

1. Malaysia telah diisytiharkan bebas polio pada Oktober 2000, 

dengan kes terakhir berlaku pada tahun 1992.  Malangnya, setelah 27 

tahun Malaysia bebas polio, pada 6 Disember 2019, seorang kanak-

kanak berumur 3 bulan, warganegara Malaysia di Tuaran Sabah telah 

disahkan polio.  Lanjutan daripada kes pertama tersebut, tiga (3) kes 

lagi telah disahkan polio di Sabah menjadikan jumlah keseluruhan 

empat (4) kes dengan kes terakhir dilaporkan ialah pada 5 Mac 2020. 

Kesemua kes tambahan tersebut adalah bukan warganegara berumur 

antara 3 hingga 11 tahun.  Virus polio yang dikesan mempunyai kaitan 

genetik dengan kes di Filipina yang telah diisytiharkan mengalami 

wabak semenjak September 2019. 

 

2. Selain itu, 24 sampel air kumbahan yang diambil daripada lapan 

(8) daerah di Sabah juga didapati positif virus polio. Kehadiran virus 

polio tersebut menunjukkan terdapat pembawa yang mengkumuh 

virus polio ke persekitaran di lokaliti berkaitan. Satu (1) sampel air 



SOALAN NO. 513 

 

kumbahan yang diambil di Wilayah Persekutuan (WP) Labuan juga 

telah disahkan positif virus polio yang mempunyai perkaitan genetik 

dengan kes di Filipina. Walau bagaimanapun tiada kes polio di 

kalangan penduduk dikesan di WP Labuan. 

 

3. Status bebas polio sebelum ini dapat dikekalkan dengan 

memastikan liputan imunisasi polio yang sentiasa melebihi 95% dan 

survelan kes acute flaccid paralysis atau AFP dilaksanakan mengikut 

prosedur dan sasaran yang telah ditetapkan. Di samping itu, 

kebersihan diri dan persekitaran termasuk penggunaan tandas yang 

sempurna dan sanitari, bekalan air bersih serta penyediaan makanan 

yang selamat juga menyumbang kepada status bebas polio Malaysia 

terus dikekalkan kerana virus polio ini menular secara fecal-oral atau  

daripada najis ke mulut manusia.  

 

4. Penilaian risiko jangkitan dan penularan virus polio telah 

dijalankan semasa wabak menunjukkan anggaran 20% ke 30% 

kanak-kanak di Sabah merupakan imigran dan tiada kad pengenalan. 

Berdasarkan data liputan pelalian tahun 2018 dan 2019, lebih 60% 

kanak-kanak ini tidak mengambil pelalian yang lengkap mengikut 

jadual yang telah ditetapkan di bawah Program Imunisasi 

Kebangsaan dan terdedah kepada jangkitan polio. Dengan status 

wabak yang sedang berlaku di Filipina, liputan imunisasi polio yang 

rendah di kalangan bukan warga negara dan pola pergerakan mereka 

menyebabkan risiko jangkitan di kalangan mereka adalah tinggi 

sehingga tercetusnya kejadian wabak. 

 

5. Pihak KKM sedang melaksanakan langkah-langkah kawalan 

seperti berikut untuk menangani wabak polio tersebut iaitu: 

  

a) Melaksanakan kempen imunisasi polio dengan menggunakan 

vaksin oral polio (OPV) di Sabah dan WP Labuan dengan 

mensasarkan semua kanak-kanak berumur di bawah 13 

tahun diberi vaksin OPV tanpa mengira kewarganegaraan; 

 

b) Meneruskan pemberian suntikan vaksin kombinasi lima 

serangkai yang turut mengandungi komponen vaksin polio di 

seluruh negara mengikut jadual yang ditetapkan di bawah 

Jadual Imunisasi Kanak-Kanak Kebangsaan; 

 

c) Memperkukuhkan survelan Acute Flaccid Paralysis (AFP) 

ataupun kes yang mempunyai gejala seperti poliomyelitis. 

Semua kes AFP disiasat samada ia disebabkan jangkitan 

polio ataupun sebab lain;   

 

d) Mempertingkatkan persampelan bagi survelan virus polio 

dalam persekitaran di Sabah dan seluruh Malaysia; dan 

 

e) Meningkatkan aktiviti pendidikan kesihatan berkaitan 

pencegahan dan kawalan penyakit polio khasnya di Sabah 

dan WP Labuan dan juga di seluruh Malaysia. Pendidikan 

kesihatan mengenai kepentingan imunisasi juga turut diberi 

penekanan.  

 

6. Kerajaan berharap, dengan langkah-langkah kawalan yang 

dijalankan ini wabak polio dapat dikawal seterusnya mengembalikan 

semula status Malaysia sebagai negara bebas polio. 

 

Sekian, terima kasih. 


